
Las ſil en meurt ie pers mon eſperance

Sil ayme ailleurs plus a moy ne viendra,

Car ou lamour le lyera, ſe tiendra 

Ie congnoys bien ſa grand perſeuerance. 
¶ Mort, ou aymant ie le pers ſans eſpoir 

De le rauoir, ma perte eſt toute entiere,

Mais vous auez (dames) deſpoir matiere

Ce que ie veulx bien cler vous faire veoir. 
¶ Si lune voit les effectz accorder 

De ſon amy auecques ſa parolle

Ie ne la tiens ſi ſotte ne ſi folle 

Quelle voulluſt ſes faultes recorder. 
¶ A lautre auſſi, Lamy qui ſen viendroit 

Luy demander en grande repentence 

Pardon, en lieu de dure penitence 

Plus de ſes maulx il ne luy ſouuiendroit.
¶ Or tous ces biens vous peuuent aduenir

Car vous nauez pas eſleu voſtre peine

